མཚན་བྱང་།
 
 
 
༄༅།།  ཟབ་ལམ་གྱི་སྔོན་འགྲོའི་ཁྲིད་ཡིག།
 
 
 
འབྲི་གུང་ལོ་ཙཱ་མ་ཎི་ཀ་ཤྲི
 
 
བོད་རྒྱལ་ལོ།  ༢༡༤༣  ཕྱི་ལོ།  ༢༠༡༦ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
འཕྲུལ་དེབ་གཙོ་སྒྲིག་པ།	  བེ་རི་རིག་པའི་རྡོ་རྗེ།
                           རྩི་ནང་དབྱིངས་རིག
 
བོད་རྒྱལ་ལོ།  ༢༡༤༣  ཕྱི་ལོ།  ༢༠༡༦ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

དབང་ཚད།
 
དེབ་འདིའི་དབང་ཚད་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།

འབྲེལ་བ་བྱེད་ཡུལ།
 
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email: rigdor77@gmail.com 
Website: www.rigzod.org

ཆེད་བརྗོད།
 
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

མཛད་པ་པོ་ངོ་སྤྲོད།

	མཐར་མཁས་པར་གྲགས་པས་རབ་བྱམས་པ་ཉེར་ལྔ་ཙམ་དང་རྩོད་པ་མཛད་པས། ཉི་མ་བཞི་ལ་ལུང་རིགས་ཀྱི་བགྲོ་གླེང་གཏན་ལ་དབབ་པས། རྒྱལ་ནས་གཞན་སྟོང་གི་བསྟན་པ་སྤེལ་ཞིང་ཇོ་ནང་དུ་གདན་འདྲེན་པ་འོངས་ནས། མཁས་པ་དེ་དག་གིས་ལ་ཀའི་བར་བསྐྱེལ་ཐུང་བྱས་སོ།། དེ་ནས་ཇོ་ནང་དཔལ་དུ་བྱོན་ནས་བསུ་བ་ཡང་དག་པར་བྱས་ནས་ཀུན་དགའ་ར་བའི་ཁང་པར་སྤྱན་དྲངས་ཏེ། ཆོས་རྗེ་རིན་པོ་ཆེ་རྗེས་སུ་དྲན་ནས་སྤྱན་ཆབ་ཉི་ལི་ལི་མཛད། དེའི་མཆོད་རྟེན་ལ་དངོས་སུ་སྤྱན་རས་གཟིགས་ཕྱག་སྟོང་སྤྱན་སྟོང་གསལ་བར་གཟིགས་ནས་ཐུགས་ཏིང་ངེ་འཛིན་འབྱམས་སོ།། དེར་ལོ་བརྒྱད་དུ་བཞུགས་ནས་བླ་མ་གདན་ས་བའི་སྔ་ཆོས་བཏང༌། མ་ཎི་ཀ་ཤྲཱི་ཛྙ་ནས་ཕྱི་ཆོས་སུ་རྒྱུད་འགྲེལ་འཚོགས་ཆོས་སུ་གསུངས་སོ།། དེ་ནས་དགུང་ལོ་དོན་གཉིས་བཞེས་དུས་སྐུ་བགྲེས་ནས་ཀྱང་འགྲོ་འདུག་དཀའ་བའི་ཚེ། མཁའ་ལྡིང་ཕུང་པོའི་རི་ཁྲོད་དུ་གདན་འདྲེན་དུ་ཞུ་བ་ལ། བསྟན་པ་ལ་དགོངས་ནས་དེར་བྱོན་པས། དགེ་འདུན་པ་མང་པོ་ལ་རྒྱུད་འགྲེལ་ལོ་ངོ་གཉིས་སུ་བཙུག་གོ། མཚན་བརྗོད་འགྲེལ་བ་ལ་སོགས་པ་གསུངས་ཆོས་མང་དུ་མཛད་དོ།།
	དགུང་ལོ་དོན་ལྔ་བཞེས་པའི་ཚེ། བསྟན་པ་དང་སེམས་ཅན་ལ་ཕན་པས་ཐབས་ཀྱིས་ཞལ་ཏ་སྣ་ཚོགས་གནང་ཞིང༌། ལྷ་ཆ་ཐམས་ཅད་ཇོ་ནང་དཔལ་དུ་སྐུ་འབུམ་འཛམ་གླིང་རྒྱན་དུ་བསྐུར་ནས། ཆུ་གླང་(༡༣༧༣)ལོའི་དཔྱིད་ཟླ་ར་བའི་ཚེས་བཅུ་ལ་ཞི་བར་གཤེགས་སོ།། 
	ཞག་ཉེར་གཅིག་ཏུ་སྐུ་རྣམ་སྣང་ཆོས་བདུན་ཚང་བར་མཛད་དེ། གཟི་མདངས་ཚུར་ཚུར་གསལ་ནས་ཀྱང་ནངས་བར་ཁམས་དཀར་བོ་ཤངས་ཁུང་དུ་འབབ་པའི་སར་འོད་ཀྱི་པདྨ་དཀར་པོ་ལག་མཐིལ་ཙམ་གཉིས་འབྱུང་བར་འདུག་གོ།། དམར་པོ་གསང་བར་བྱོན་པ་ནི་རྗེ་བཙུན་མ་དམར་མོ་ཞལ་གཅིག་ཕྱག་གཉིས་མ་སྲ་ཞིང་སྐྱེ་མཆེད་ཤིན་ཏུ་གསལ་བར་གྱུར་ཏོ།། སྤུར་སྦྱངས་བས་དུ་བ་འཇའ་འོད་དུ་གྱུར་ནས་མངོན་དགའི་ཕྱོགས་སུ་སོང་ནས། དེར་བཞུགས་པའི་དེ་བཞིན་གཤེགས་པ་འཁོར་བཅས་ཀྱི་བསུས་ནས་དེར་གཤེགས་སོ།། སྤུར་ཁང་ཞལ་ཕྱེ་བས། སྤྱི་བོར་ཤཱཀྱ་ཐུབ་པ། དཔྲལ་བར་ཡུམ་ཆེན་མོ། ཕྱག་ངར་ལ་བདེ་མཆོག་ཕྱག་མང༌། དུང་དཀར་ཆེ་ཆུང་གཉིས། རིང་བསྲེལ་དཀར་ལ་འཇམ་པ་མང་བོ་བྱོན་ནོ།། དེ་དག་ཐམས་ཅད་ཇོ་ནང་དུ་གདན་དྲངས་སོ།།
རྒྱལ་སྲས་ཚོགས་གཉིས་སྤེལ་བའི་གྲུ་གཟིངས་གིས།།
མར་གྱུར་འགྲོ་བའི་མཚོ་ལས་བདག་སྒྲོལ་ནས།།
རྣམ་གྲོལ་ཐར་བའི་གླིང་དུ་ཕྱིན་པ་དང༌།།
ཀུན་བཟང་བླ་མ་མཆོག་དང་མཇལ་བར་ཤོག། 
ཅེས་མ་ཎི་ཀ་ཤྲཱི་ཛྙ་ནའི་རྣམ་ཐར་ཕྱོགས་ཙམ་སྟེ་དྲུག་པའོ།། ༎
རིགས་ལྡན་རྒྱལ་བ་ཇོ་བཟང་དཔལ་བཟང་པོས་མཛད་པའི་ཆོས་རྗེ་ཡབ་སྲས་བཅོ་ལྔའི་རྣམ་ཐར་ཉེ་བར་བསྡུས་པ་ངོ་མཚར་རབ་གསལ་ལས་སོ།།

ཐོག་མར་དགེ་བ་ཀླད། 
 
 
མཚན་བྱང་།
 
 
 
ཟབ་ལམ་གྱི་སྔོན་འགྲོའི་ཁྲིད་ཡིག
 
 
གླེང་གཞི།
 
 
 
ལྷ་དང་ལྷ་མོའི་ཚོགས་ཀྱི་བདག་ཉིད་དུ་མོས་ཤིང༌། དེ་ལྟར་འཛོམ་པ་ལ་དུས་ཕུན་སུམ་ཚོགས་པ་ཞེས་བགྱི་ཞིང༌། དུས་དེར་བསྟེན་པའི་ཆོས་ཀྱང༌། ཐེག་པ་ཐམས་ཅད་ཀྱི་དོན་བཅུད་ཕྱུང་ཞིང་མདོ་རྒྱུད་ཐམས་ཅད་ཀྱི་སྙིང་པོ་བསྡུས་པ། འཇིག་རྟེན་དང་འཇིག་རྟེན་ལས་འདས་པའི་དངོས་གྲུབ་ཐམས་ཅད་ཀྱི་འབྱུང་གནས་དམ་པ། དུས་གསུམ་གྱི་སངས་རྒྱས་སྲས་དང་བཅས་པ་ཐམས་ཅད་ཀྱི་བགྲོད་པ་གཅིག་པའི་ལམ་མཐར་ཐུག་པ། གྲུབ་པ་ཐོབ་པའི་རྣལ་འབྱོར་གྱི་དབང་ཕྱུག་ཆེན་པོ་ཐམས་ཅད་ཀྱི་འཇུག་ངོགས་སམ་གཤེགས་ཤུལ་དམ་པ་ཁམས་དྲུག་ལྡན་པའི་སྐྱེས་བུ་ཆེན་པོ་འགས་སྐྱེ་བ་གཅིག་ལ་སངས་རྒྱས་ཉིད་ཀྱི་འབྲས་བུ་ཐོབ་པར་བྱེད་པའི་ཉེ་ལམ་ཁྱད་པར་ཅན་བསྡུས་པའི་རྒྱུད་ཀྱི་རྒྱལ་པོ་དུ་མ་རྣམས་སུ་རྡོ་རྗེའི་ཚིག་ཏུ་སྦས་ཤིང་ཤིན་ཏུ་གསང་བའི་དོན་ལས་ཀྱང་ཆེས་གསང་བ་དཔལ་དུས་ཀྱི་འཁོར་ལོ་རྩ་བའི་རྒྱུད་སྟོང་ཕྲག་བཅུ་གཉིས་པ་ལ་སོགས་པ་རྩ་རྒྱུད་ཐམས་ཅད་དུ་རབ་ཏུ་གསལ་བ་ལས་ཀྱང་ཆེས་གསལ་བར་མཛད་པ། འགྲེལ་ཆེན་དྲི་མེད་འོད་ལ་སོགས་པ་བྱང་ཆུབ་སེམས་དཔའི་རྒྱ་འགྲེལ་ཆེན་པོ་རྣམས་ཀྱིས་ལེགས་པར་བཀྲལ་པ། རྒྱུད་སྡེ་རིན་པོ་ཆེ་ཐམས་ཅད་ཀྱི་རྫོགས་རིམ་བླ་ན་མེད་པའི་དོན་ཁྱད་པར་དུ་འཕགས་པ་ལས་ཀྱང་ཆེས་འཕགས་པ། ཤིན་ཏུ་རྣམ་པར་དག་པའི་ཟབ་ལམ་ཕྱག་རྒྱ་ཆེན་པོ་སྦྱོར་བ་ཡན་ལག་དྲུག་ཞེས་ཡོངས་སུ་གྲགས་པའི་ཁྲིད་ཀྱི་རིམ་པ་སྟོན་ཏེ། 

བར་དུ་དགེ་བ་གཞུང་

མངོན་རྟོག་རྒྱན་ལས། སེམས་བསྐྱེད་པ་ནི་གཞན་དོན་ཕྱིར། །ཡང་དག་རྫོགས་པའི་བྱང་ཆུབ་འདོད། །ཞེས་དང༌། སྤྱན་རས་གཟིགས་ཀྱིས་དྲི་མེད་འོད་དུ། གང་ཞིག་སེམས་ཅན་རྣམས་ལ་བརྩེ་བ་ཡིས། །གཞན་དོན་དགེ་ལ་རྟག་ཏུ་བརྩོན་པ་ཡིས། །སློབ་མ་དག་པ་རྣམས་ཀྱི་ལམ་དག་ནི། །བླ་མ་དམ་པའི་དྲིན་ལས་འབྱུང་པ་ཡིན། །ཞེས་གསུངས་པ་བཞིན་དུ་ཁམས་གསུམ་འཁོར་བའི་སྡུག་བསྔལ་དང་ཉེས་དམིགས་བསམ་པ་དང༌། དལ་འབྱོར་གྱི་མི་ལུས་རྙེད་པར་དཀའ་བ་དང༌། འཆི་བ་མི་རྟག་པ་རྗེས་སུ་དྲན་པ་དང༌། ཁམས་གསུམ་གྱི་སེམས་ཅན་མཐའ་ཡས་པ་ཐམས་ཅད་དྲིན་ཅན་གྱི་ཕ་མ་འབའ་ཞིག་ཡིན་པས། དེ་དག་བདེ་བ་དང་ཕྲད་པར་འདོད་པའི་བྱམས་པ། སྡུག་བསྔལ་དང་བྲལ་བར་འདོད་པའི་སྙིང་རྗེ། བདེ་བ་དང་ལྡན་པར་གྱུར་པ་ལ་དགའ་བ། ཆགས་སྡང་མེད་པར་ཐམས་ཅད་ལ་སེམས་སྙོམས་པའི་བཏང་སྙོམས་ཏེ། ཚད་མེད་པ་བཞི་དང༌། སེམས་ཅན་ཐམས་ཅད་འཁོར་བ་སྡུག་བསྔལ་གྱི་རྒྱ་མཚོ་ལས་བསྒྲལ་ནས། ཐར་པ་བླ་ན་མེད་པའི་བྱང་ཆུབ་ལ་དགོད་པར་བྱ། དེའི་ཆེད་དུ་བདག་གིས་ཕྱག་རྒྱ་ཆེན་པོ་མཆོག་གི་དངོས་གྲུབ་སངས་རྒྱས་རྡོ་རྗེ་འཆང་ཆེན་པོའི་གོ་འཕང་མྱུར་དུ་ཐོབ་པར་བྱ། དེའི་ཆེད་དུ་རྡོ་རྗེའི་རྣལ་འབྱོར་གྱི་ལམ་ཟབ་མོ་བསྒོམ་པར་བྱའོ་སྙམ་པའི་སྤྲོ་བ་ཆེན་པོ་དང་ལུས་ངག་ཡིད་གསུམ་གྱི་དགེ་བའི་རྩ་བ་གང་ཡང་རྩོམ་པའི་སྦྱོར་བ་དང༌། གཞན་ལ་ཕན་པ་ཁོ་ནའི་དོན་ཆེན་པོ་བསྒྲུབ་པ་དང༌། འབྱུང་ངེས་པའི་བྱང་ཆུབ་ལ་སེམས་མ་ཞུམ་པ་དང༌། རང་དོན་བྱང་ཆུབ་དང་གཞན་དོན་འཕྲིན་ལས་མྱུར་དུ་གྲུབ་ན་སྙམ་པ་ཁོ་ནས་སེམས་ཅན་རྒྱ་ཆེན་པོ་ལ་དམིགས་པའི་བྱ་བ་རྒྱ་ཆེན་ལ་བར་མ་ཆད་པར་བསླབ་པ་སྟེ། མདོ་སྡེ་རྒྱན་ལས། སྤྲོ་བ་ཆེ་དང་རྩོམ་པ་ཆེ། །དོན་ཆེ་བ་དང་བྱང་ཆུབ་ཆེ། །བྱང་ཆུབ་སེམས་དཔའ་སེམས་དཔའ་ཆེ། །དོན་གཉིས་ལྡན་པའི་སེམས་འབྱུང་པ། །ཞེས་གསུངས་པ་ལྟར། བྱང་ཆུབ་ཀྱི་སེམས་ཡང་དང་ཡང་དུ་བསྒོམ་པར་བྱ་ཞིང༌། ཉལ་པའི་ཚེ་ཡང་དམིགས་རྟེན་མ་བརྗེད་པར་དེ་ཉིད་ཀྱི་ངང་དུ་ཉལ་ཞིང༌། ཐུན་འཚམས་བྱེད་པའི་ཚེ་རང་བཞིན་གྱི་གནས་སུ་རེ་ཤིག་གཤེགས་སུ་གསོལ་ཏེ། བསྔོ་བ་དང་སྨོན་ལམ་གྱིས་རྒྱས་བཏབ་པར་བྱའོ། །
 
 
རྡོ་རྗེའི་སེམས་དཔའི་སྒོམ་བཟླས་ཀྱི་ཁྲིད། 
 
 
གཉིས་པ་ནི། སྟན་བདེ་བ་ལ་ལུས་གནད་ལེགས་པོར་བཅས་ལ། སྤྱི་བོར་པད་མ་དང་ཟླ་བའི་དཀྱིལ་འཁོར་གྱི་སྟེང་དུ་ཧཱུཾ་དཀར་པོ་ལས་རྡོ་རྗེ་དཀར་པོ་རྩེ་ལྔ་པའི་ལྟེ་བ་ལ་ཧཱུཾ་གིས་མཚན་པ། དེ་ལས་འོད་ཟེར་ཕྱོགས་བཅུར་འཕྲོས་པས་སེམས་ཅན་ཐམས་ཅད་ཀྱི་སྡིག་སྒྲིབ་སྦྱངས། སངས་རྒྱས་ཐམས་ཅད་མཆོད་ནས། འོད་ཟེར་གྱི་ཕུང་པོ་དེ་དག་ཚུར་འདུས་ཤིང་དེ་ཡོངས་སུ་གྱུར་པ་ལས་བཅོམ་ལྡན་འདས་རྡོ་རྗེ་སེམས་དཔའ་སྐུ་མདོག་དཀར་པོ་སྟོན་ཀའི་ཟླ་བ་དྲི་མ་མེད་པ་ལྟར་དཀར་བ། ཞལ་གཅིག་ཕྱག་གཉིས། ཞབས་གཉིས་རྡོ་རྗེ་དཀྱིལ་ཀྲུང་དུ་བཞུགས་པ། ཕྱག་གཉིས་རྡོ་རྗེ་དྲིལ་བུ་འཛིན་པས་ཡུམ་ལ་འཁྱུད་པ། མཚན་བཟང་པོ་སུམ་ཅུ་རྩ་གཉིས་དཔེ་བྱད་བཟང་པོ་བརྒྱད་ཅུ་ལ་སོགས་པ་རང་བཞིན་དུ་སྣང་བའི་རྒྱན་དུ་མ་དང༌། རུས་པ་དང་དར་དང་རིན་པོ་ཆེ་ལ་སོགས་པས་མཛེས་པར་སྣང་བའི་རྒྱན་དུ་མས་སྤྲས་པ། ཡུམ་རྡོ་རྗེ་སྙེམས་མ་སྐུ་མདོག་དཀར་མོ་ཞལ་གཅིག་ཕྱག་གཉིས་མ་རིན་པོ་ཆེ་དང་རུས་པའི་རྒྱན་ལྔས་སྤྲས་པ། ཕྱག་གཡས་གྲི་གུག་དང༌། གཡོན་ཐོད་པ་བདུད་རྩིས་གང་བ་འཛིན་ཅིང༌། པདྨའི་འདུག་སྟངས་ཀྱིས་ཡབ་ལ་འཁྱུད་པ་སྟེ། དེ་ལྟར་ཡབ་ཡུམ་གཉིས་ནི་སྟོང་པ་ཉིད་དང་སྙིང་རྗེའི་བདག་ཉིད་ཐབས་དང་ཤེས་རབ་དབྱེར་མེད་པའི་བདག་ཉིད་དུ་མོས་པའི་དཔྲལ་བར་ཟླ་བ་ལ་ཨོཾ་དཀར་པོ། མགྲིན་པར་ཉི་མ་ལ་ཨཱཿདམར་པོ། སྙིང་ཁར་སྒྲ་གཅན་ལ་ཧཱུཾ་སྔོན་པོ། ལྟེ་བར་དུས་མེ་ལ་ཧོཿསེར་པོ་བསམ། དེ་ནས་ཐུགས་ཁའི་ཧཱུཾ་ལས་འོད་ཟེར་འཕྲོས་པས་དཔལ་རྡོ་རྗེ་སེམས་དཔའ་ཡི་དམ་དང་སངས་རྒྱས་བྱང་སེམས་ཀྱིས་བསྐོར་པ་སྤྱན་དྲངས་ཛ་ཧཱུཾ་བཾ་ཧོཿ དགུག་གཞུག་བཅིང་མཉེས་པར་བྱས་ནས། བཅོམ་ལྡན་འདས་རྡོ་རྗེ་སེམས་དཔའི་ཐུགས་ཁར་ཟླ་བའི་དཀྱིལ་འཁོར་གྱི་སྟེང་དུ་རྡོ་རྗེ་དཀར་པོ་རྩེ་ལྔ་པའི་ལྟེ་བ་ལ་ཧཱུཾ་ཡིག་དཀར་པོ་འོད་ཟེར་འཕྲོ་བ། དེ་ཡི་མཐའ་སྐོར་དུ་ཡི་གེ་བརྒྱ་པའི་སྔགས་ཀྱི་འཕྲེང་བས་སྐོར་བར་དམིགས་ཏེ། མཆོད་ཅིང་བསྟོད་ནས་བཟླས་པའི་མཐུས། འོད་ཟེར་གྱི་འཕྲེང་བ་དཔག་ཏུ་མེད་པ་འཕྲོས། སེམས་ཅན་གྱི་སྡིག་སྒྲིབ་སྦྱངས། སངས་རྒྱས་ཀྱི་ཞིང་རབ་འབྱམ་དུ་མཆོད་པས། སངས་རྒྱས་ཐམས་ཅད་མཉེས་ཤིང༌། དེ་དག་ཐམས་ཅད་ཀྱི་མཁྱེན་པའི་ཡེ་ཤེས་བརྩེ་བའི་ཐུགས་རྗེ། མཛད་པའི་འཕྲིན་ལས། ནུས་མཐུ་ཕུལ་དུ་བྱུང་བ་ཐམས་ཅད་འོད་ཟེར་གྱི་རྣམ་པར་རྡོ་རྗེ་སེམས་དཔའ་ཡབ་ཡུམ་ལ་ཐིམ་པ་ལས། ཡབ་ཡུམ་གཉིས་ཀའི་སྐུ་ལས་ཡེ་ཤེས་ཀྱི་བདུད་རྩིའི་རྒྱུན་ཟླ་བ་ཞུ་བ་ལྟ་བུ་སྦྱོར་མཚམས་ནས་བབ་པས། བདག་ཉིད་ཀྱི་སྤྱི་གཙུག་ཚངས་པའི་བུ་ག་ནས་ཞུགས་པས་ལུས་ཐམས་ཅད་བདུད་རྩིའི་རྒྱུན་གྱིས་རིམ་པ་ལྟར་གང་བས་ཚེ་རབས་ཐོག་མ་མེད་པ་ནས་བསགས་པའི་སྡིག་སྒྲིབ་དང་ཉེས་ལྟུང་གི་དྲི་མ་ཐམས་ཅད་དུད་ཁུ་ནག་པོ་ལྟ་བུར་འོག་སྒོ་གཉིས་དང་རྐང་མཐིལ་ནས་འཐོན་པས་ལུས་ཐམས་ཅད་ཟླ་བ་དྲི་མ་མེད་པ་ལྟར་ཡོངས་སུ་དག་ཅིང་ཡེ་ཤེས་ཀྱི་བདུད་རྩིའི་རྒྱུན་དཀར་པོས་གང་བར་བསམ་ཞིང༌། ཡེངས་པ་མེད་པའི་སེམས་དང་མོས་གུས་དྲག་པོ་བསྐྱེད་ནས། ཨོཾ་བཛྲ་ས་ཏྭ་ས་མ་ཡ། མ་ནུ་པཱ་ལ་ཡ། བཛྲ་སཏྭ་ཏེ་ནོ་པ་ཏིཥྛ། དྲི་ཌོ་མེ་བྷ་བ། སུ་ཏོ་ཥྱོ་མེ་བྷ་བ། སུ་པོ་ཥྱོ་མེ་བྷ་བ། ཨ་ནུ་རཀྟ་ཏོ་མེ་བྷ། སརྦ་སིདྷི་མེ་པྲ་ཡཙྪ། སརྦ་ཀརྨ་སུ་ཙྪ་མེ་ཙི་ཏ་ཤྲི་ཡང་ཀུ་རུ་ཧཱུཾ། ཧ་ཧ་ཧ་ཧ་ཧོ། བྷ་ག་ཝན་སརྦ་ཏ་ཐཱ་ག་ཏ་བཛྲ་མར་མེ་མུན་ཉྩ་བཛྲ་བྷ་བ། མ་ཧཱ་ས་མ་ཡ་སཏྭ་ཨཱཿ ཞེས་བརྒྱ་རྩ་རེ་སོང་བའི་འཚམས་སུ་ཡང་སྔར་བཞིན་འོད་ཟེར་གྱི་སྤྲོ་བསྡུ་བྱ་ཞིང༌། ཐུན་འཇོག་པའི་མཐར། བདག་ཅག་མི་ཤེས་རྨོངས་པ་ཡིས། །དམ་ཚིག་ལས་ནི་འགལ་ཞིང་ཉམས། །བླ་མ་མགོན་པོས་སྐྱབས་མཛོད་ཅིག །གཙོ་བོ་རྡོ་རྗེ་འཛིན་པ་སྟེ། །ཐུགས་རྗེ་ཆེན་པོའི་བདག་ཉིད་ཅན། །འགྲོ་བའི་གཙོ་ལ་བདག་སྐྱབས་མཆི། །ཞེས་དང༌། བདག་དང་སེམས་ཅན་ཐམས་ཅད་ཀྱིས་ཐོག་མ་མེད་པའི་དུས་ནས་བསགས་པའི་སྡིག་སྒྲིབ་དང་ཉེས་ལྟུང་གི་དྲི་མ་ཐམས་ཅད་བྱང་ཞིང་དག་པར་བྱིན་གྱིས་བརླབ་ཏུ་གསོལ། ཞེས་བརྗོད་པས། དཔལ་རྡོ་རྗེ་སེམས་དཔའ་ཡབ་ཡུམ་ཟླ་བ་ཞུ་བ་ལྟར་འོད་དུ་ཞུ་ནས་བདག་ཉིད་ཀྱི་སྤྱི་གཙུག་ཏུ་ཐིམ་པས། བདག་ཉིད་རྡོ་རྗེ་སེམས་དཔའ་དངོས་སུ་གྱུར་པར་བསམས་ལ། སེམས་རྩེ་གཅིག་ཏུ་དར་ཅིག་བཞག་པར་བྱས་ཏེ། སྤྱོད་འཇུག་ལས། བཟླས་བརྗོད་དང་ནི་དཀའ་ཐུབ་ཀུན། །ཡུན་རིང་དུས་སུ་འབད་བྱས་ཀྱང༌། །སེམས་གཞན་གཡེངས་པས་བྱས་པ་ནི། །དེ་ཉིད་རིག་པས་དོན་མེད་གསུངས། །ཞེས་གསུངས་པས། སེམས་མ་ཡེངས་པ་ཉིད་དུ་རྩེ་གཅིག་ཏུ་འབད་པར་བྱའོ། །དེ་ནས་ཐུན་འཚམས་བྱེད་པའི་ཚེ། དགེ་བ་འདི་ཡི་མྱུར་དུ་བདག །རྡོ་རྗེ་སེམས་དཔའ་འགྲུབ་གྱུར་ནས། །འགྲོ་བ་གཅིག་ཀྱང་མ་ལུས་པ། །དེ་ཡི་ས་ལ་འགོད་པར་ཤོག །ཅེས་བརྗོད་པར་བྱའོ།།

གསུམ་པ་ནི། མདུན་གྱི་ནམ་མཁར་རྩ་བ་དང་བརྒྱུད་པར་བཅས་པའི་དཔལ་ལྡན་བླ་མ་དམ་པ་རྣམས་དང་ཡི་དམ་དཀྱིལ་འཁོར་གྱི་ལྷ་ཚོགས་སྐྱབས་གནས་དཀོན་མཆོག་གསུམ་མཁའ་འགྲོ་ཆོས་སྐྱོང་སྲུང་མ་དང་བཅས་པ་རྣམས་དམིགས་ནས། དྲི་བཟང་གི་བྱུག་པའི་མཎྜལ་ཇི་ལྟར་འབྱོར་པ་བྱི་དོར་ལེགས་པར་བྱས་ནས། མེ་ཏོག་དང་འབྲུ་ལ་སོགས་པའི་དངོས་པོ་རྣམ་པར་དག་པའི་ཚོམ་བུའི་རྒྱུ་ཉེ་བར་བཞག་ནས། ཨོཾ་བཛྲ་བྷུ་མི་ཨཱཿཧཱུཾ། དབང་ཆེན་གསེར་གྱི་ས་གཞི། ཨོཾ་བཛྲ་རེ་ཁེ་ཨཱཿཧཱུཾ། ལྕགས་རི་རིན་པོ་ཆེའི་འཁོར་ཡུག དབུས་སུ་རི་ཡི་རྒྱལ་པོ་རི་རབ། ཤར་ལུས་འཕགས་པོ། ལྷོ་འཛམ་བུ་གླིང༌། ནུབ་བ་གླང་སྤྱོད། བྱང་སྒྲ་མི་སྙན། སྒྲ་གཅན། ཉི་མ། ཟླ་བ། དུས་མེ། དབུས་སུ་ལྷ་དང་མི་རྣམས་ཀྱི་དཔལ་འབྱོར་བསམ་གྱིས་མི་ཁྱབ་པའི་ངོ་བོ་རྣམ་པར་དག་པ། རྒྱལ་སྲིད་རིན་པོ་ཆེ་སྣ་བདུན། གཏེར་ཆེན་པོའི་བུམ་པ། དཔག་བསམ་གྱི་ཤིང༌། རིན་པོ་ཆེའི་རི་བོ། འདོད་འཇོའི་བ། སྨན་ཆེན་པོའི་ལྗོན་པ། མ་རྨོས་པའི་ལོ་ཏོག་ལ་སོགས་པ། མདོར་ན་འཕགས་པ་ཀུན་ཏུ་བཟང་པོའི་རྣམ་པར་ཐར་པ་ལས་བྱུང་བའི་མཆོད་པའི་སྤྲིན་ཕུང་ལྟ་བུ་བསམ་གྱིས་མི་ཁྱབ་པ་དང༌། བདག་ཉིད་ཀྱི་ལུས་ལོངས་སྤྱོད་དགེ་བའི་རྩ་བ་ཐམས་ཅད་ཀྱང་ཆོས་ཀྱི་རྗེ་འགྲོ་བའི་མགོན་པོ་དཔལ་ལྡན་བླ་མ་དམ་པ་དང༌། ཡི་དམ་དཀྱིལ་འཁོར་གྱི་ལྷ་ཚོགས་སངས་རྒྱས་དང་བྱང་ཆུབ་སེམས་དཔའི་ཚོགས་མཁའ་འགྲོ་ཆོས་སྐྱོང་བའི་སྲུང་མ་དང་བཅས་པ་རྣམས་ལ་འབུལ་ལོ། །བཞེས་སུ་གསོལ། ཞེས་པ་དང༌། བདག་གཞན་ལུས་ངག་ཡིད་གསུམ་དུས་གསུམ་དགེ་ཚོགས་རྣམས། ། རིན་ཆེན་མཎྜལ་ཀུན་བཟང་མཆོད་པའི་ཚོགས་བཅས་པ། །བློ་ཡིས་དམིགས་ནས་བླ་མ་དཀོན་མཆོག་རྣམས་ལ་འབུལ། །ཐུགས་རྗེའི་དབང་གིས་བཞེས་ནས་བྱིན་གྱིས་བརླབ་ཏུ་གསོལ། ཞེས་པ་ལ་སོགས་པ་ཇི་ལྟར་རིགས་པའི་ཚིགས་སུ་བཅད་པ་རྣམས་ཀྱིས་ཕུལ་བས། མཎྜལ་དེ་ཉིད་སྟོང་གསུམ་མི་མཇེད་ཀྱི་འཇིག་རྟེན་གྱི་ཁམས་བྱེ་བ་ཕྲག་བརྒྱ་པ་གྲངས་མེད་པར་གྱུར་ཅིང༌། དེ་དག་ལྟོས་པ་མེད་པར་ཕུལ་བས་ཤིན་ཏུ་མཉེས་ཤིང་བདག་དང་སེམས་ཅན་ཐམས་ཅད་ཀྱི་རྒྱུད་ལ་བསོད་ནམས་ཀྱི་ཚོགས་རླབས་པོ་ཆེ་རྫོགས་པར་བསམ་ཞིང་ཐུན་འཇོག་ཁར་རྟེན་རྣམས་གཤེགས་སུ་གསོལ་ཞིང་དགེ་བའི་རྩ་བ་བླ་ན་མེད་པའི་བྱང་ཆུབ་ཏུ་བསྔོ་བར་བྱའོ།།

བཞི་པ་ལ་གཉིས་ཏེ། བླ་མ་སངས་རྒྱས་སུ་སྒྲུབ་པའི་ཤེས་བྱེད། དེ་ལྟར་ཉམས་སུ་ལེན་པ་ལ་ལག་ལེན་གྱི་རིམ་པའོ།།

དེ་ཡི་དང་པོ་ནི། རང་རེ་དུས་སྙིགས་མའི་སེམས་ཅན་སྐལ་བ་ཞན་པ་རྣམས་ལ་སངས་རྒྱས་དང་བྱང་ཆུབ་སེམས་དཔའ་དངོས་དང་མཇལ་བའི་སྐལ་བ་མེད་ཀྱང་བླ་མ་དམ་པ་རྣམས་ཀྱིས་དུས་གསུམ་སངས་རྒྱས་ཀྱི་དགོངས་དོན་ཟབ་མོ་ཕྱིན་ཅི་མ་ལོག་པ་རྣམས་ལེགས་པར་ཕྱེ་ནས་སྟོན་པས་ན། རང་རེ་ལ་བཀའ་དྲིན་སངས་རྒྱས་བས་ཀྱང་ལྷག་པར་དྲིན་ཆེ་སྟེ། དྲི་མེད་འོད་ལས། སློབ་མ་དག་པ་རྣམས་ལ་ལམ་དག་ནི། །བླ་མ་དམ་པའི་དྲིན་ལས་འབྱུང་བ་ཡིན། །ཞེས་དང༌། མཁའ་འགྲོ་མ་ཀུན་སྤྱོད་ཀྱི་རྒྱུད་ལས་ཀྱང༌། གང་གི་དྲིན་གྱིས་བདེ་ཆེན་ཉིད། །སྐད་ཅིག་ཉིད་ལ་འཆར་བ་གང༌། །བླ་མ་རིན་ཆེན་ལྟ་བའི་སྐུ། །རྡོ་རྗེ་འཆང་ཞབས་པད་ལ་འདུད། །ཅེས་དང༌། དཔལ་ཀྱེའི་རྡོ་རྗེ་ལས་ཀྱང༌། གཞན་གྱིས་བརྗོད་མིན་ལྷན་ཅིག་སྐྱེས། །གང་དུ་ཡང་ནི་མི་སྙེད་པ། །བླ་མའི་དུས་སྟབས་རྟེན་པ་དང༌། །བདག་གི་བསོད་ནམས་ལས་ཤེས་བྱ། །ཞེས་གསུང་པ་དང༌། གསང་འདུས་རིམ་ལྔ་ལས། རི་དབང་རྩེ་ལ་འགའ་ཞིག་ལྷུང་གྱུར་ན། །ལྷུང་བར་མི་འགྱུར་སྙམ་ཡང་ལྷུང་བར་འགྱུར། །བླ་མའི་དྲིན་གྱིས་ཕན་པའི་ལུང་ཐོབ་ནས། །གྲོལ་བར་མི་འགྱུར་སྙམ་ཡང་གྲོལ་བར་འགྱུར། །ཞེས་དང༌། དོན་དམ་སྙེན་པར་ཡང༌། འདོད་པའི་དངོས་གྲུབ་སློབ་དཔོན་ཞལ་གྱི་རྗེས་འབྲང་བར། །མ་ལུས་རྡོ་རྗེ་ཐེག་པར་ཐམས་ཅད་མཁྱེན་པས་གསུངས། །ཞེས་གསུངས་པ་ལྟར། དཔལ་ལྡན་བླ་མ་དམ་པ་ལ་བརྟེན་ནས་ལམ་ཐམས་ཅད་བསྒྲུབ་དགོས་ཤིང༌། ལམ་བསྒྲུབས་པ་ལ་བརྟེན་ནས་རྟོགས་པ་ཁྱད་པར་ཅན་རྒྱུད་ལ་སྐྱེ་བའི་ཕྱིར་དཔལ་ལྡན་བླ་མ་དམ་པ་ཉིད་བཀའ་དྲིན་ཤིན་ཏུ་ཆེ་བ་ཉིད་དོ།།
གཉིས་པ་ནི། དུས་སྙིགས་མའི་སེམས་ཅན་གདུལ་དཀའ་བ་རྣམས་འདུལ་པའི་དོན་དུ༌། སངས་རྒྱས་བྱང་ཆུབ་སེམས་དཔའ་རྣམས་ཀྱི་རྣམ་པར་འཕྲུལ་པ་བསམ་གྱིས་མི་ཁྱབ་པས་འགྲོ་བའི་དོན་མཛད་པ་ཡང་ཡིན། རྡོ་རྗེ་གུར་ལས། གང་ཞིག་རྡོ་རྗེ་སེམས་དཔའ་ཞེས། །དེ་ཉིད་སློབ་དཔོན་གཟུགས་སུ་འཛིན། །སེམས་ཅན་ཕན་གདགས་དམིགས་ནས་ནི། །ཐ་མལ་པ་ཡི་གཟུགས་སུ་གནས། །ཞེས་དང༌། འཇིག་རྟེན་གདུལ་བར་གཟིགས་ནས་ནི། །འདི་ནི་དུ་མའི་གཟུགས་སུ་མཛད། །སངས་རྒྱས་སེམས་ཅན་སྐྱབས་དགོངས་པས། །སངས་རྒྱས་གར་མཁན་གར་མཛད་དེ། །རི་བོང་གླང་དང་སེང་གེ་དང༌། །གླང་པོའི་རིགས་ཅན་རྣམས་སུ་ཡང༌། །སྙིང་རྗེའི་ཐུགས་ཀྱིས་སྟོན་མཛད་དེ། །ཕྱག་རྒྱ་གྲུབ་པས་འགྲོ་བར་འགྱུར། །ཞེས་དང༌། དྲི་མེད་འོད་དུ་ཡང༌། འདིར་སེམས་ཅན་གྱི་དོན་དུ་སངས་རྒྱས་དང་བྱང་ཆུབ་སེམས་དཔའ་རྣམས་འཁོར་བར་འཇུག་པ་ནི། འཁོར་བ་པ་རྣམས་ཀྱིས་བརྗོད་པར་བྱ་བ་མ་ཡིན་ནོ། །འཇིག་རྟེན་དབང་ཕྱུག་བདག་སེམས་ཅན་གྱི་དོན་དུ་དམྱལ་བར་ཞུགས་པའི་དུས་སུ་གཤིན་རྗེའི་ཕོ་ཉ་རྣམས་དང་གཤིན་རྗེ་རྒྱལ་པོ་རྣམས་ཀྱིས་བརྗོད་པ། །གང་ཞིག་སྲིད་པའི་འཆིང་པ་རྣམས་ལས་གྲོལ་ཡང་སེམས་ཅན་དོན་དུ་སྲིད་པ་འཛིན། དེ་ནི་སྟོང་པའི་དོན་དག་སྟོན་མཛད་དུས་ལ་ལས་ཀྱི་འབྲས་བུ་སྟོང་མ་ཡིན། །སེམས་ཀྱི་དྲི་མ་ཡང་དག་ཡེ་ཤེས་མེས་བསྲེགས་རྟག་ཏུ་ཡང་དག་བརྩེ་བས་བརླན། །མཛད་སྤྱོད་རྟག་མིན་སེམས་ཅན་དོན་ལ་དགྱེས་པའི་སངས་རྒྱས་དེ་ལ་བདག་ཅག་འདུད། །ཅེས་སོ། །དེའི་ཕྱིར་སེམས་ཅན་གྱི་དོན་གྱི་ངོ་བོར་སངས་རྒྱས་དང་བྱང་ཆུབ་སེམས་དཔའ་རྣམས་མངལ་དུ་འཇུག་པའམ། དམྱལ་བར་གཤེགས་པ་ནི་བྱིས་པའི་སྐྱེ་བོ་རྣམས་ཀྱི་རྣམ་པར་བརྟག་པར་མི་ནུས་སོ། །ཞེས་གསུངས་པ་ལྟར་ལ་སོགས་པས་ཀྱང་བླ་མ་ཉིད་སངས་རྒྱས་སུ་བལྟ་དགོས་པ་ཉིད་དོ།།
གསུམ་པ་ནི། གསང་སྔགས་རྡོ་རྗེ་ཐེག་པའི་ལམ་ཟབ་མོ་ཐུན་མོང་མ་ཡིན་པ་སྟོན་པའི་བླ་མ་ལ་སངས་རྒྱས་དངོས་ཀྱི་འདུ་ཤེས་ངེས་པར་བཞག་དགོས་ཏེ། དུས་ཀྱི་འཁོར་ལོའི་རྒྱུད་ལས། དང་པོར་ཡང་དག་བརྟེན་བྱ་བླ་མ་དག་ཀྱང་དམ་ཚིག་ལྡན་ཞིང་རྡོ་རྗེ་ཐེག་ལ་ལྷག་པར་གནས། །དེ་ཉིད་སྒོམ་ཞིང་མ་ཆགས་དྲི་མ་དག་དང་རྣམ་པར་བྲལ་ཞིང་བཟོད་པའི་ངང་ཚུལ་ལམ་ལ་ཞུགས། །སློབ་མ་རྣམས་ལ་ལམ་ནི་སྦྱིན་བྱེད་དམྱལ་པའི་འཇིགས་པ་འཕྲོག་ཅིང་དེ་ཉིད་ལས་ནི་ཚངས་སྤྱོད་ལྡན། །བདུད་རྣམས་ལ་ནི་རྡོ་རྗེ་དབྱུག་པ་འཛིན་མའི་གཞི་ལ་རྡོ་རྗེ་སེམས་དཔར་རབ་གྲགས་སོ། །ཞེས་དང༌། འགྲེལ་ཆེན་དྲི་མེད་འོད་ལས། དུས་ཀྱི་འཁོར་ལོའི་རྒྱུད་སྟོན་པའི་རྡོ་རྗེ་སློབ་དཔོན་ནི་བཅོམ་ལྡན་འདས་འཇམ་དཔལ་ཅི་ལྟ་བ་དང་དུས་ཀྱི་འཁོར་ལོ་དང་པོའི་སངས་རྒྱས་ཅི་ལྟ་བ་དེ་བཞིན་དུ་ཐར་པ་དོན་དུ་གཉེར་པ་རྣམས་ཀྱིས་བལྟ་བར་བྱའོ། །ཞེས་དང༌། རྣམ་སྣང་སྒྱུ་འཕྲུལ་དྲ་བའི་རྒྱུད་ལས་ཀྱང༌། རྡོ་རྗེ་སློབ་དཔོན་ཅི་ལྟར་བལྟ་ཞེ་ན། བླ་མ་སངས་རྒྱས་ཀུན་དང་མཉམ། །དེ་ཉིད་རྟག་ཏུ་རྡོ་རྗེ་འཆང༌། །དེ་བཞིན་གཤེགས་པ་རིན་ཆེན་རྟོག །དེ་ནི་ཡེ་ཤེས་རྒྱ་མཚོ་སྟེ། །ཡིད་བཞིན་ནོར་བུ་རིན་ཆེན་བཞིན། །སློབ་དཔོན་གྱི་ནི་ཡོན་ཏན་བཟུང༌། །སྐྱོན་རྣམས་ནམ་ཡང་མ་ཡིན་ནོ། །ཡོན་ཏན་བཟུང་བས་དངོས་གྲུབ་ཅིང༌། །སྐྱོན་རྣམས་ཀྱིས་ནི་དངོས་གྲུབ་ཉམས། །དེ་ཡི་གྲིབ་མ་འང་མི་འགོམ་སྟེ། །མཆོད་རྟེན་བཤིག་དང་འདྲ་བར་གསུངས། །ཞེས་གསུངས་པ་ལྟར་ལ་སོགས་པས་བླ་མ་སངས་རྒྱས་ཉིད་སངས་རྒྱས་ཐམས་ཅད་འདུས་པའི་བདག་ཉིད་དུ་བལྟ་བར་བྱའོ།།

དེའི་དང་པོ་ནི། གུར་ལས། ཐ་མལ་རྣམ་རྟོག་གཞོམ་དོན་དུ། །སྒོམ་པ་ཡང་དག་ཡོངས་སུ་བསྒྲགས། ཞེས་དང༌། རྡོ་རྗེ་སྙིང་པོའི་འགྲེལ་བ་ལས། རྣམ་རྟོག་རྒྱ་རུ་ཚུད་པ་ཡི། །འགྲོ་བ་གསུམ་པོ་རྣམ་གཟིགས་ནས། །ཇི་ལྟར་ཇི་ལྟར་གྲོལ་འགྱུར་བའི། །དེ་དང་དེ་ཡི་ཐབས་བསྟན་ནོ། །རྣམ་རྟོག་བག་ཆགས་ཀྱིས་བཅིངས་ལ། །ཐོག་མར་རྟོག་པའི་ཆོ་ག་བསྟན། །རྣམ་རྟོག་རང་བཞིན་ཤེས་པ་ན། །མི་རྟོག་པ་ལ་འཇུག་པར་བྱ། །ཞེས་དང༌། རྩ་རྒྱུད་ལས། སངས་རྒྱས་རྣམས་ཀྱིས་ཆོས་བསྟན་པ། །རིམ་པ་གཉིས་ལ་ཡང་དག་བརྟེན། །བསྐྱེད་པའི་རིམ་པ་ཉིད་དང་ནི། །རྫོགས་པའི་ཡང་ནི་རིམ་ཉིད་དོ། །རིམ་ལྔ་ལས་ཀྱང༌། བསྐྱེད་པའི་རིམ་པར་ལེགས་གནས་ནས། །རྫོགས་པའི་རིམ་འདོད་རྣམས་ལ་ནི། །ཐབས་འདི་རྫོགས་པའི་སངས་རྒྱས་ཀྱིས། །སྐས་ཀྱི་ལྡང་བུ་ལྟ་བུར་གསུངས། །ཞེས་གསུངས་པ་ལྟར་རྫོགས་རིམ་གྱི་སྔོན་དུ་འགྲོ་བ་བསྐྱེད་པའི་རིམ་པ་སྔོན་དུ་སྒོམ་པ་ནི། ཨོཾ་ཤུ་ནྱ་ཏ་ཛྙ་ན་བཛྲ་སྭ་བྷ་བ་ཨད་མ་ཀོ་ཧཾ། ཞེས་བརྗོད་པས་ཕྱི་ནང་གི་ཆོས་ཐམས་ཅད་མི་དམིགས་པའི་ངང་ནས། སྣ་ཚོགས་པདྨ་འདབ་མ་བརྒྱད་པའི་ལྟེ་བར་ཟླ་ཉི་སྒྲ་གཅན་གྱི་གདན་ལ། ཧཱུཾ་ཡིག་ལས་བྱུང་བའི་བཅོམ་ལྡན་འདས་དུས་ཀྱི་འཁོར་ལོ་སྐུ་མདོག་སྔོན་པོ་ཞལ་གཅིག་པ་དྲི་མ་མེད་པའི་འོད་ཟེར་ཀུན་ཏུ་འཕྲོ་བ། ཞབས་གཡས་དམར་པོ་བརྐྱང་པས་འདོད་ལྷ་དམར་པོའི་སྙིང་ཁར་མནན་པ། གཡོན་དཀར་པོ་བསྐུམ་པས་དྲག་པོ་དཀར་པོའི་སྙིང་ཁར་བརྫིས་པ། ཕྱག་གཉིས་རྡོ་རྗེ་དང་དྲིལ་བུ་འཛིན་པས་ཡུམ་ལ་འཁྱུད་པ། ཡུམ་སྣ་ཚོགས་ཡུམ་སྐུ་མདོག་སེར་མོ་ཞལ་གཅིག་ཕྱག་གཉིས་མ་གཡས་གྲི་གུག་དང་གཡོན་ཐོད་པ་ཁྲག་གིས་བཀང་བ་འཛིན་པས་ཡབ་ཀྱི་མགུལ་ནས་འཁྱུད་པ། ཞབས་གཡོན་བརྐྱང་བའི་སྟབས་ཀྱིས་རོལ་པར་བཞུགས་པ། ཡབ་ཕྱག་རྒྱ་དྲུག་དང་ཡུམ་ལྔས་བརྒྱན་པ། གཉིས་ཀའང་སྤྱན་གསུམ་གསུམ་གྱིས་ཕྱུག་ཅིང༌། བདེ་བ་དང་སྟོང་པ་རོ་མཉམ་པའི་བདག་ཉིད། ཐབས་དང་ཤེས་རབ་གཉིས་སུ་མེད་པའི་རང་བཞིན་ཡེ་ཤེས་ཀྱི་སྐུར་གྱུར་པའི། དཔྲལ་བར་ཟླ་བ་ལ་ཨོཾ་དཀར་པོ། མགྲིན་པར་ཉི་མ་ལ་ཨཱཿདམར་པོ། སྙིང་ཁར་སྒྲ་གཅན་ལ་ཧཱུཾ་ནག་པོ། ལྟེ་བར་དུས་མེ་ལ་ཧོཿསེར་པོ། གསང་བར་ཡེ་ཤེས་ཀྱི་དཀྱིལ་འཁོར་སྔོན་པོ་ལ་ཀྵ་སྔོན་པོ། གཙུག་ཏོར་དུ་ནམ་མཁའི་དཀྱིལ་འཁོར་ལྗང་ཁུ་ལ་ཧཱ་ལྗང་ཁུ། དེ་དག་ལས་འོད་ཟེར་འཕྲོས་རང་བཞིན་གྱི་གནས་ནས་དཔལ་དུས་ཀྱི་འཁོར་ལོ་སངས་རྒྱས་བྱང་སེམས་ཀྱིས་བསྐོར་བ་སྤྱན་དྲངས་ཛཿཧཱུཾ་བཾ་ཧོཿ རོ་གཅིག་ཏུ་བྱས། དབང་གི་ལྷ་སྤྱན་དྲངས། དེ་དག་གིས་དབང་བསྐུར་སྤྱི་བོར་མི་བསྐྱོད་པས་དབུ་བརྒྱན་དེའི་ཐུགས་ཀར་ཧཱུཾ་གི་མཐར་མར། ཨོཾ་ཨཿཧཱུཾ་ཧོཿཧྐྵྨླྺྼྻ་སྭཱཧཱ་བཟླས་པས་ཐུགས་ཁའི་ས་བོན་དང་སྔགས་ཀྱི་འཕྲེང་བ་ལས་འོད་ཟེར་དཔག་ཏུ་མེད་པ་འཕྲོས་ཕྱི་སྣོད་ཐམས་ཅད་རྣམ་པར་དག་པའི་གཞལ་ཡས་ཁང༌། ནང་བཅུད་ཀྱི་སེམས་ཅན་ཐམས་ཅད་དཔལ་དུས་ཀྱི་འཁོར་ལོ་ལ་སོགས་པ་ཡི་དམ་གྱི་ལྷ་ཚོགས་ཚད་མེད་པའི་བདག་ཉིད་དུ་གྱུར་པར་བསམ་ཞིང་སེམས་མ་ཡེངས་པར་རྩེ་གཅིག་ཏུ་མཉམ་པར་བཞག་པར་བྱའོ།།
 
 
རྫོགས་རིམ་གྱི་ཉེར་བསྡོགས་དབེན་གསུམ་བརྟེན་པ།
 
 
གཉིས་པ་རྫོགས་རིམ་གྱི་ཉེར་བསྡོགས་ཁྱད་པར་ཅན་དབེན་གསུམ་བརྟེན་པ་ལ་གཉིས་ཏེ། གང་དུ་སྒོམ་པའི་གནས། གང་ལྟར་སྒོམ་པའི་ཚུལ་ལོ།།
 
 
གང་དུ་སྒོམ་པའི་གནས།
 
 
དེའི་དང་པོ་སྤྱིར་དབེན་པ་བརྟེན་པའི་གནས་ནི། རྩ་རྒྱུད་ལས། གང་ནས་ས་སྐྱོང་ཆོས་ལྡན་ཞིང༌། །གང་ཞིག་ཁོ་ནར་སྐྱེ་དགུ་རྣམས། །བདེར་གནས་ས་འཛིན་རྩོད་མེད་པ། །དེར་ནི་རྣལ་འབྱོར་བརྩམ་པར་བྱ། །ཞེས་དང༌། བཤད་རྒྱུད་རྡོ་རྗེ་འཕྲེང་བ་ལས། སྐྱེ་བོས་དབེན་པ་ལྷ་ཡི་གནས། །དགྲ་ཡི་ཚེར་མ་རྣམས་དང་བྲལ། །སྐྱེ་བོའི་ཚོགས་ནི་མེད་པ་དང༌། །བགེགས་མེད་སྐལ་བཟང་ཉམས་དགའ་བར། །སྐྱེད་མོས་ཚལ་ཞིང་བདེ་བ་ཆེ། །འདོད་པ་ལྔ་ལ་ལོངས་སྤྱོད་པས། །སྔགས་ཀྱི་གཙོ་བོ་འགྲུབ་པར་འགྱུར། །ཞེས་གསུངས་པ་ལྟར་ཤིན་ཏུ་དབེན་ཞིང་ཉམས་དགའ་བ་ཡིད་དང་མཐུན་པའི་གནས་སུ་བསྒོམ་ཞིང༌། བྱེ་བྲག་བསམ་གཏན་གྱི་ཁང་བུ་ནི། འབྱོར་ལྡན་གྱི་སྒྲུབ་གནས་འོག་ནས་རླན་མི་འབྱུང་བའི་ས་མཐོ་སར་བྱས་པའི་ཁང་པ་གསུམ་ཐོག་པ་ཐོག་མཐོ་བ་ཕྱོགས་ཐམས་ཅད་དུ་ཞ་ལ་ལེགས་པར་བྱས་པ། སྒོ་འཁྱོག་རིམ་པ་གསུམ་མམ་འཛུལ་སྒོ་ཅན། ཡང་ན་སྒོ་གླེགས་དང་བཅས་ཞིང་ཕྱི་ནང་གཉིས་ནས་ཡོལ་བ་དང་བཅས་པ། གསལ་དཀར་ཕྱི་རུབ་ལ་ནང་ཡངས་པ་སྣང་བ་དགག་སླ་བ་ལྡན་པར། སྒོམ་དུས་སྣང་བ་འབྱུང་བའི་བུག་པ་རྟ་རྔ་ཙམ་ཡང་མེད་པ། ནང་དུ་ས་དུག་དང་དྲི་ང་བ་ལ་སོགས་པ་མེད་ཅིང་ཁམས་བདེ་བའི་མུན་ཁང་སྒོ་ཚགས་ལེགས་པར་གདམས་པའི་ནང་དུ་སྒོམ་མོ། །དེ་ལྟ་བུ་མ་འབྱོར་པའི་ཀུན་སྤངས་ཀྱི་གནས་ནི། ས་ཕུག་གམ་བྲག་ཕུག་རང་བཞིན་གྱིས་མུན་པ་ནག་པ་རླན་མེད་སྒོའི་ཚགས་ལེགས་པར་གདམས་པའི་ནང་དུ་སྒོམ་མོ།།
 
 
ཇི་ལྟར་སྒོམ་པའི་ཚུལ་དངོས།
 
 
གཉིས་པ་ལ་གཉིས་ཏེ། ཇི་ལྟར་སྒོམ་པའི་ཚུལ་དངོས། དེ་ལུང་གིས་བཤད་པའོ།།
དེའི་དང་པོ་ལ་གཉིས་ཏེ། ལུང་གིས་མདོར་བསྟན། དོན་ཉིད་རྒྱས་པར་བཤད་པའོ།།

གཉིས་པ་སྦྱངས་པས་འབྱོངས་པའི་ཚད་ལ་གཉིས་ཏེ། འབྱོངས་པའི་ཚད། འབྱོངས་པའི་རྟགས་དེ་ཡི་དང་པོ་ལ་གསུམ་ཏེ། ལུས་ཀྱི། ངག་གི སེམས་ཀྱི་འབྱོངས་ཚད་དོ། །དེའི་དང་པོ་ནི། ལུས་ཅུང་ཟད་ངལ་ཅིང་དུབ་པའི་རྣམ་པ་འབྱུང་ཡང་ལུས་གནད་བཅས་པ་ལ་མི་བདེ་བ་མེད་པར་ཇི་ལྟར་འདོད་པ་བཞིན་གནས་ནུས་པ་དང༌། ལུས་རང་བཞིན་གྱིས་གཡོ་བ་དང༌། འཕར་བ་དང༌། འདར་བ་དང༌། རེས་འགའ་ལུས་ཤིན་ཏུ་ཡང་བ་སྙམ་བྱེད་པ་དང༌། རེས་འགའ་ལུས་ཤིན་ཏུ་ལྗི་བ་སྙམ་བྱེད་པ་དང༌། ལུས་མེད་པ་སྙམ་བྱེད་པ་དང༌། རེས་འགའ་དྲོད་ཆེ་ཞིང་རྔུལ་བ་དང༌། ཤིན་ཏུ་གྲང་བ་སྙམ་བྱེད་པ་ལ་སོགས་པ་ལུས་ཉམས་ཀྱི་རྣམ་པ་ཅི་རིགས་པ་འབྱུང་བའོ།།
གཉིས་པ་ནི། ངག་སྨྲ་སྙིང་འདོད་པ་དང༌། སྨྲ་བ་ལ་ཚེགས་ཆེན་པོ་དགོས་ཤིང་སྔངས་ལ་འདར་བ་དང༌། ཤུགས་རིང་ན་ར་ར་འབྱུང་བ་དང༌། དབུགས་ཤིན་ཏུ་དལ་བར་རྒྱུ་ཞིང༌། རྒྱུ་བ་མི་ཚོར་བ་སྙམ་བྱེད་པ་དང༌། རེས་འགའ་དབུགས་འཚངས་ཤིང་སྐད་ཀྱི་ང་རོ་རང་དབང་མེད་པར་འཆོར་བ་དང༌། རྒོད་པ་དང༌། ངུ་བ་དང་གླུ་དབྱངས་ལེན་པ་དང༌། རང་དབང་མེད་པར་སྨྲ་བ་ལ་སོགས་པ་ངག་ཉམས་ཀྱི་རྣམ་པ་ཅི་རིགས་པ་འབྱུང་ངོ༌།།
གསུམ་པ་སེམས་སྔར་རྟོག་པ་མང་པོ་འཕྲོ་བ་དེ་ད་མི་འཕྲོ་བར་ལྷན་ནེ་གནས་པ་སྟེ། རེས་འགའ་སེམས་སུན་ཞིང་ཚིག་པ་ཟ་བ་སྙམ་བྱེད་པ་དང༌། རང་དབང་མེད་པར་འཕྲོ་རྒོད་དུ་འཆོར་བ་དང༌། དགའ་སྣང་ཆེན་པོ་འཆར་བ་ལ་སོགས་པ་སེམས་ཉམས་ཀྱི་རྣམ་པ་ཅི་རིགས་པ་འབྱུང་བའོ། །གཉིས་པ་ནི། སྒོམ་ཁང་གི་ནང་མུན་པའི་རྣམ་པ་མེད་པར། ནམ་ལངས་པའི་རྣམ་པ་ལྟ་བུ་སྐྱ་འོད་འོད་སྣང་བ་དང༌། དུ་བ་དང་སྤྲིན་ལ་སོགས་པ་ལྟ་བུ་དང༌། སྨིག་རྒྱུ་དང་མཚོ་དང་འབབ་ཆུ་ཆེ་ཆུང་གི་རྣམ་པ་དང༌། སྲིན་བུ་མེ་ཁྱེར་དང་མར་མེ་དང་མེ་འོད་ལྟ་བུ་དང༌། ནམ་མཁའ་སྤྲིན་མེད་ཀྱི་རྣམ་པ་དང༌། གཟའ་སྐར་དང་འཇའ་འོད་དང་གཟུགས་བརྙན་གྱི་རྣམ་པ་ཅི་རིགས་པ་ཡང་འཆར་བར་
འགྱུར་རོ།།
གསུམ་པ་ཁམས་མི་ལྡོག་པར་གསོ་ཚུལ་ནི། དེ་དུས་གཉིད་དང་ལུས་ཤེད་ཆུང་དུ་སོང་ནས་ཁམས་ལྡོག་སྲིད་པས་ཁམས་མི་ལྡོག་པར་གསོ་བ་གལ་ཆེ་ཞིང༌། དེ་ལ་ཟས་བཞི་བརྟེན་པར་བྱ་བས་ཏེ། དང་པོ་ཁམས་ཀྱི་ཟས་ཚོད་མ་རྡོར་ཅན་ལེགས་པར་ཐོན་པ་གསུམ་ཡར་བརྟེན་པ་དང༌། ཐབས་དང་ཤེས་རབ་ཀྱི་རྫས་འཛོམ་པའི་བཟའ་བཏུང་འགྲངས་ལ་ཚོད་ཟིན་པ་སྟེ་མདོར་ན་ཁམས་ལ་གང་འཕྲོད་པ་རྣམས་ཇི་ལྟར་རིགས་པར་བརྟེན་པ་དང༌། གཉིས་པ་རེག་པའི་ཟས་མལ་གོས་ཡང་ལ་དྲོ་བ་གྱོན་ནས། བསིལ་དྲོད་སྙོམས་པར་བྱ་ཞིང་སྐུ་མཉེ་ལེགས་པར་བྱ་བ་དང༌། གསུམ་པ་གཉིད་ཀྱི་ཟས་ཉིན་མཚན་གོ་མ་ལོག་པར་བྱས་ཏེ། ཉིན་མོ་གཉིད་སྤངས་ལ། མཚན་མོ་གཉིད་ཆག་པའི་སྐྱོན་མེད་པ་ཙམ་དུ་བྱ་སྟེ་ཚིམ་པར་ལོག་ཅིང༌། ཉལ་པའི་ཚེ་སྔས་མཐོ་བར་བྱས་ནས་ལོག གཞོགས་གཡས་པ་འོག་ཏུ་ཕབ་ཏེ། ཏིང་ངེ་འཛིན་དང་མ་བྲལ་བར་བྱ་བ་དང༌། བཞི་པ་ཚངས་སྤྱོད་ཀྱི་ཟས་བྱང་སེམས་ཐིག་ལེ་འཛག་བཅས་ཀྱི་བདེ་བ་སྤངས་ནས་ཚངས་སྤྱོད་ཀྱི་སྡོམ་པ་ལ་གནས་པས་ཉོན་མོངས་པ་ཡེ་མི་རྒྱུ་བར་བྱའོ། །དེའི་དུས་སུ་བླ་མ་ཉིད་དམ་ཁྲིད་སྐོར་བ་སྒོམ་ཉམས་ཅན་ཤེས་རབ་དང་ལྡན་པས་སྣང་དུས་བཞིན་སྐོར་ཞིང༌། སྣང་བ་ཐུབ་བམ། སེམས་གནས་ཀྱིན་འདུག་གམ། ཟས་ཞིམ་མམ། གཉིད་བྱུང་ངམ། ཁམས་མ་ལོག་གམ། ཞེས་ཁམས་ལོག་མ་ལོག་དྲི་བ་དང༌། ལུས་གནད་ལྟ་སྟངས་ཆུན་མ་ཆུན་ལེགས་པར་བལྟས་ནས། སྒོམ་ལ་འཇུར་པོ་བྱས་མ་བྱས་ཀྱི་རྣམ་འགྱུར་བལྟ་ཞིང༌། ལུས་གནད་ལེགས་པར་འཆོས་པ་དང༌། ཏིང་ངེ་འཛིན་འཇུར་པོར་བྱ་བའི་ཐབས་དང༌། ཉམས་རྟོགས་ཇི་ལྟར་བྱུང་གི་དྲི་ཚུལ་བྱ་མ་ཤོར་བས་ཐབས་མཁས་པའི་སྒོ་ནས་དྲི་བ་དང༌། ཁ་ཅིག་ལ་ཉམས་མྱོང་གི་འུར་ལངས་ནས་བྱུང་ན། སྐྱོན་མེད་དུ་ངོ་སྤྲད་ནས་ཡུན་རིང་དུ་སྒོམ་དུ་འཇུག་པ་ལ་སོགས་པ་སྟེ། མདོར་ན་ཐབས་མཁས་པའི་སྒོ་ནས་ཏིང་ངེ་འཛིན་མྱུར་དུ་ཅི་སྐྱེ་ཡུན་བསྲིངས་ནས་སྒོམ་པའི་ཐབས་ལ་འབད་དུ་འཇུག་པར་བྱའོ།།

